
ҒТАМР 03.61.91 

ҚАЗАҚ БАТЫРЛАР ЖЫРЛАРЫНДАҒЫ ДӘСТҮРЛІ ЖАҚ (ЖАЙ) ҚАРУЫ 

Ө.М. Ағатай*  

Л.Н. Гумилев атындағы Еуразия ұлттық университеті. Қазақстан, Астана. 

*Автор-корреспондент

Е-mail: agatayotkirbay@gmail.com (Ағатай).

Аңдатпа. Мақалада Орта ғасырлар мен Жаңа дәуірдегі Ұлы дала көшпенділерінің 

қашықтан ұрыс жүргізу құралы – жақ (жай) туралы мәліметтер бар қазақ батырлар жырлары 

материалдары зерттелді. Бұрын бұл мәліметтер өз деңгейінде арнайы ғылыми зерттеу обьектісі 

ретінде қарастырылмаған және батырлар жырлары шет тілдеріне аударылмаған. Фольклорлық, 

заттық және жазба дереккөздерді кешенді талдау негізінде Орта ғасыр мен Жаңа дәуірдегі 

түркі жауынгерлерінің жақтарының түпнұсқа атауларын, сондай-ақ ерекшеліктері мен олардың 

кейбір атауларын анықтауға әрекет жасалды. Жинақталған, жүйеленген және анализ жасалған 

материалдарды зерттеу барысында қазақ батырлар жырларындағы жақ қаруына қатысты 

қолданатын негізгі терминдер анықталып, атрибуцияланды. Атап айтқанда, Орта ғасырлар мен 

Жаңа дәуірдегі Қазақстан мен оған іргелес аумақтардың көшпенді жауынгерлерінің қашықтан 

ұрыс жүргізу қаруының бірнеше атаулары: жақ, жай, садақ, саржа, бұхаржа, адырна болғаны 

белгілі болды. Байырғы кезең, ерте Орта ғасырлар дәуірінде белгілі болған түркі жауынгерлерінің 

жақ (жай) қаруының атауы бірнеше түрлі атауларға өзгеріп, көп ретте сол қару атауы 

метонимиялық ауысу нәтижесінде оның бір ғана құрылымының атауымен қазақ әскери 

лексикасына енгенін көреміз. Мысалы жақтың (жайдың) негізі функционалдық құрылымы 

болып табылатын ағаш, мүйіз, сүйектен жасалатын иіні адырна, бәйенек терминдерімен 

берілгені белгілі болды. Ал жақтың (жайдың) қабы ретінде белгілі садақ кейінгі қазақ әскери 

лексикасында жақтың өзіне қолданып кеткенін байқаймыз. Жалпы алғанда қазақ батырлар 

жырларындағы жақ (жай) қашық ұрыс қаруы, заттай (археологиялық артефактілер), жазба 

деректердегі оның түпнұсқа үлгілері мен атауларына толық сәйкес келетіні анықталды.  

Түйін сөздер: дәстүрлі қару, садақ, Ұлы дала көшпенділері, қазақ батырлар эпосы. 

Аннотация. В статье изучены материалы казахского героического эпоса, содержащие 

сведения об оружии дистанционного боя – лука кочевников Великой степи эпохи Средневековья и 

Нового времени. Ранее данные сведения не становились объектом специального научного 

исследования и не были переведены на другие языки. На основе комплексного анализа 

фольклорных, вещественных и письменных источников была предпринята попытка определить 

оригинальные названия луков тюркских воинов Средневековья и Нового времени, а также их 

конструктивные особенности. На основе изучения собранных, систематизированных и 

проанализированных материалов выявлены и атрибутированы основные термины, применяемые в 

казахском героическом эпосе, для обозначения оружия дистанционного боя кочевников 

рассматриваемого периода. Так, в частности, установлено, что в эпоху Средневековья и Нового 

времени оружие дистанционного боя у воинов-номадов Казахстана и сопредельных территорий 

имело несколько наименований: жақ, жай, садақ, саржа, бұхаржа, адырна. Мы видим, что название 

оружия дистанционного боя – лук (жақ, жай) тюркских воинов, которое было известно в эпоху 

Древности и раннего Средневековья, изменилось и стали использоватся несколько различных 

названий, во многом в результате метонимического перехода, то есть название отдельной части 

структуры лука переносилось на весь предмет, которое затем вошло в казахскую военную 

лексику. Так, например, название кибити адырна и байенек, сделанная из кости, рога и дерева 

представляющая собой основную функциональную структуру лука, было перенесено на общее 

название традиционного лука кочевников. А известный как налуч для лука садақ вошел в более 

поздний казахский военный лексикон для обозначения самого лука. Сопоставление описания 

оружия дистанционного боя в казахском героическом эпосе с их подлинными образцами из 

археологических памятников и характеристиками письменных источников, показало высокий 

уровень корреляции фольклорных и вещественных источников. 

Ключевые слова: традиционное оружие, лук, кочевники Великой степи, казахский 

героический эпос. 

Работа выполнена при финансовой поддержке Комитета науки Министерства образования и 

науки Республики Казахстан (грант № BR10965240).  

Abstract.The article introduces information about heroic epics of the Kazakhs, containing facts 

about a ranged weapon – a bow of the nomads of the Great Steppe of the Middle Ages and New Age. 

Before this information was not an aim of special scientific research and was not translated into other 

languages. Based on a comprehensive analysis of folklore, artefacts and written sources, there was an 

attempt to find out the original names of the bows of the Turkic warriors of the Middle Ages and New 

Age as well as their construction features. The basic terms used in the heroic epics of the Kazakhs were 

identified and attributed to denote a ranged weapon of the nomads of the abovementioned period on the 

basis of the research of collected, systematized and analyzed facts. In addition, in particular, it was found 

out that in the Middle Ages and New Age, a ranged weapon of nomadic warriors of Kazakhstan and 

adjacent lands was differently named: jaq, jai, saadaq, sarja, buharja, adyrna. Here, we see, a name of a 

ranged weapon – a bow (jaq, jai) of the Turkic warriors known in the ancient times and early Middle 

Ages, changed and a few various names became applicable, largely as a result of metonymic transition, 

that is, a name of a separate part of the structure of the bow was applied to the whole item, which then 

entered the military vocabulary of the Kazakhs. Thus, for instance, the name limb – adyrna and baіenek 

made of bone, horns, and wood, featuring the basic functional structure of the bow, was applied to the 

common name of a traditional bow of the nomads. And known as a bow case of a bow – saadaq entered 

later military vocabulary of the Kazakhs to denote the bow. When comparing the description of a ranged 

weapon in the heroic epics of the Kazakhs with its genuine samples from archaeological monuments and 

traits of written sources, a high level of correlation between folklore and artefacts is noticeable. 

Key words: traditional weapons, bow, the nomads of the Great Steppe, the Heroic Epics of the 

Kazakhs. 

This research has been funded by the Science Committee of the Ministry of Education and Science 

of the Republic of Kazakhstan (Grant No. BR10965240). 

Кіріспе. Заманауи археологиялық, тарихи және этнографиялық зерттеулердің маңызды 

бағыты Орта ғасыр кезеңі мен Жаңа дәуірдегі Қазақстан мен оған іргелес аумақтар 

көшпенділерінің қару-жарағын зерттеу болып табылады. Мұндай зерттеулер негізінен заттай 

(атап айтқанда археологиялық), жазба және бейнелеу дереккөздерін кешенді талдау арқылы 

жасалады. Алайда бұл дереккөздер әртүрлі шабуыл қарулары мен қорғаныс жарақтарының 

түпнұсқа атауларын, оларды қолдану ерекшеліктерін, жауынгердің оларды жорықта алып жүруін, 

сондай-ақ Орталық Азия, Еуразия түркі көшпенділерінің материалдық және рухани 

мәдениетіндегі орнын анықтау мәселелерін тереңірек нақтылауға әрдайым мүмкіндік бере 

бермейді. Эпикалық шығармалар материалдары көбінесе осы сұрақтарға жауап беруге 

көмектеседі. 

А.И.-М. Сикалиев, Р.С. Липец, Ю.С. Худяков, Л.А. Бобров, А.Қ. Көшкімбаев, Қ.С. Ахметжан 

еңбектері тиісті ғылыми әдістерді пайдалану және фольклорлық деректерді заттық, жазба және 

бейнелеу дереккөздері материалдарымен салыстыру Еуразия көшпенділерінің әскери-мәдени 

мұрасын зерттеуде түркі, монғол және ойрат эпостары маңызды рөл атқаратынын көрсетті. 

Сондықтан, кейінгі Орта ғасыр мен Жаңа дәуірдегі түркі көшпенділерінің арнайы зерттеу 

объектісі болмаған эпикалық шығармаларын, атап айтқанда   қазақ батырлар жырларын 

ғылыми айналымға енгізу және жан-жақты талдау өзекті ғылыми міндет болып саналады.   

Зерттеу материалдары. Зерттеу фольклорлық, археологиялық және жазба дереккөздерін 

кешенді талдауға негізделген. Фольклорлық деректер ретінде Қырымның қырық батыры, 

Мәулімнияз-Едіге, Ертедегі Шора батыр, Қобыланды батыр (Мергенбай жыршы нұсқасы), 

Қобыланды батыр (Нүрпейіс Байғанин нұсқасы), Мырқы батыр, Орта жүз Олжабай батыр, Барақ 

батыр, Қарасай-Қази (Құдайберген Шоқаев нұсқасы), Қарасай-Қази (Нұртуған Кенжеғұлұлы 

нұсқасы), Ер Қосай, Олжаш батыр сияқты батырлар жыры материалдары пайдаланылды. 

Археологиялық деректер ретінде 1975–1979 жылдар аралығында И.С. Каменецкий жетекшілігімен 

Ростов облысында (РФ) жүргізілген археологиялық қазба жұмыстары материалдары 

пайдаланылды. Жазба дереккөздері ретінде көне түркінің Оғыз қаған туралы аңызы ескерткіші, 

XI ғасырдағы Қарахандар дәуірінде өмір сүрген түркінің ғұлама ойшылы Жүсіп Баласағұнның 

Құтадғу білігі, XIII ғасырдағы францискандық монах Иоанн де Плано Карпинидің Монғолдар 

тарихы, XVI ғасырдың бірінші жартысында Еуразияның батыс даласына сапар шеккен Қасиетті 

Рим империясының дипломаты С. Герберштейннің жазбалары, XVI ғасырдың ортасында 

Еуразияның батыс даласынан жүріп өткен ағылшын саяхатшысы А. Дженкинсонның жазбалары, 

XVIII ғасырдың екінші жартысындағы Цин империясының Циньдин Хуанъюй Сиюй тучжи 

жазба дерегі, XIX ғасырда өмір сүрген қазақ ғалымы, этнографы, саяхатшысы 

Ш.Ш. Уәлихановтың еңбектері, түркі халықтарының тілін, тарихын зерттеген  В.В. Радлов 

сөздіктері, қазақ халқы туралы этнографиялық жазбалар қалдырған А.И. Левшин еңбектерінің 

деректері тартылды. 

Зерттеудің мақсаты – кейінгі Орта ғасыр мен Жаңа дәуірдегі Қазақстан мен іргелес аумақ 

көшпенділерінің қашық ұрыс қаруын зерттеудегі қазақ батырлар жырларының рөлін нақтылау 

болып табылады. Зерттеудегі мақсатқа жету үшін келесі міндеттер қойылған:  

а) қазақ батырлар жырларында айтылатын жақ (жай) қаруына қатысты негізгі терминдерді 

анықтау және атрибуциялау; 



ISSN 2710-3994    «edu.e-history.kz» электрондық ғылыми журналы  № 3 (31) 2022     https://edu.e-history.kz

44 

ә) корреляция деңгейін анықтау мақсатында қазақ батырлар жырларындағы жақ (жай) 

қаруын археологиялық ескерткіштерден және жазба деректердегі түпнұсқа үлгілерімен 

салыстыру; 

б) қазақ батырлар жырларын талдау негізінде кейінгі Орта ғасыр кезеңі және Жаңа 

дәуірдегі Қазақстан мен оған іргелес аумақ көшпенділерінің жақ (жай) қаруының ерекшеліктерін 

бөліп көрсету.  

Дереккөздерді өңдеу методикасы зерттеу міндеттеріне негізделген. Материалдарды талдау 

және интерпретациялау барысында салыстырмалы-сипаттау, мерзімделген сәйкестіктер әдісі, 

қалыпқа келтіру (жаңғырту), верификациялау және корреляциялау, фольклорлық дереккөздерді 

талдау әдістері қолданылды (Бобров, Ожередов 2021: 12). 

Зерттеу нәтижелері. Қазақ батырлар жырларында батыр-жауынгердің ажырамас бірден-бір 

қарулары – жақ (жай) пен оқ (жебе) өте жиі айтылады. Аталмыш жақ (жай), найза, қылышпен 

бірге ең көп жырланатын қару болып табылып, қарутану ғылымында ол қолдан ататын қашық 

ұрыс қаруларына жатады. Қазақ зерттеушісі А.Қ. Көшкімбаевтың тұжырымы бойынша қазақ 

жақтары
1
 конструкциясы бойынша күрделі құрамды жақтар санатына жатқызылып, ұзындығы

бойынша 120–130 см жеткен (Кушкумбаев 2001: 46). 

Қазақ батырлар жырлары пайда бола бастаған кейінгі Орта ғасырлардағы қазақ 

жауынгерлерінің күрделі құрамды жақтары екі негізгі бөлік – адырна мен кірістен тұрған. 

Адырнаның қолға ұстайтын негізгі тұсы – белі, кіріс тағылатын екі ұшы – басы, иіліп-майысқан 

жері – иіні деп аталды. Адырнаның басы мен иіні жалғасқан жерінде кірістің қатты қимылын 

жұмсарту мақсатында тобыршақ қойылған. Аталған бөліктер түрлі табиғи материалдардан, атап 

айтқанда жан-жануарлардың мүйізі, сүйегі, терісі, ішегі, ағаш өнімдері, тарамыс, жібек, желім 

сыр-бояу т.б. материалдардан жасалатын болған (Ахметжан 2006: 94, 96).  

Жақ пен оқты ғұндар мен түркілер (Худяков 1986: 139–150), көне монғолдар (Худяков 1991: 

99 – 126), оғыз, қыпшақтар (Бисембаев 2003: 84; Иванов, Кригер 1988: 13), ноғайлар, қазақтар 

(Семенюк 1969: 265) және басқа да ерте, дамыған және кейінгі Орта ғасыр және Жаңа дәуір 

көшпенділері өте кең қолданған. Мысалы, көне түркілердің көрші қытайлық Тан династиясы 

әскерінен көбіне басып түсіп, соғыс қимылдарында оларды жеңіп отыруы түркі жауынгерлерінің 

жақты аса шеберлікпен пайдалануы арқасында болған (Warfare.. 2002: 40). XIII ғасырда Монғол 

империясында болған францискандық монах Иоанн де Плано Карпини өз жазбасында 

түркі-монғол жауынгерлерінің әрбірінде әскери тәртіп бойынша кемінде екі жақ болуы 

шартталғанын көрсеткен (Dawson 1955: 33).  

Байырғы Еуразия кеңістігін және Жаңа дәуірдегі Қазақстанды мекендеген халықтардың 

жақ бейнелері Оңтүстік Сібір мен Орталық Азия петроглифтері мен қабір тастарында 

қашалған (Самашев, Жетібаев 2005: 16, 20, 34, 36, 40, 41, 46, 48). Олардың құрылымы мен 

жауынгерлік қолданыс ерекшеліктерін заттық және жазба дереккөздері арқылы зерттеуге 

болады. 

Орта ғасыр дәуірінде Қазақстанды мекен еткен халықтардың қолданысында жақтың кең 

таралуы археологиялық материалдармен расталады. Мәселен, монғол шапқыншылығынан 

бұрын шығыс Дешті-Қыпшақ даласын мекендеген қыпшақтардың күрделі құрамды (композиттік) 

жақ элементтері археологиялық қазбалар жұмысы барысында Орталық Қазақстандағы Мыржық 

ескерткішінен табылды (Худяков 1997: 107, 108). Сонымен қатар, XII–XIV ғасырларға жататын 

жақтың ағаш бөліктері және сүйек қаптамалары Қазақстанның батыс облыстарынан табылған 

(Бисембаев 2003: 133). 

Көптеген ғасырлар бойы жылдам ұтқырлық пен қашықтан ұрыс жүргізу басымдығы көп 

ретте көшпенділердің отырықшы халықтар мен елдерді жеңіп отыруын қамтамасыз етті. Жақ 

Жошы Ұлысы жауынгерлерінің әскери іс-қимылында үлкен рөл атқарды. Қазақстанның музей 

каталогтарында Жаңа дәуірдегі қазақ жауынгерлерінің жақтарының бөліктері сақталған. 

1Қазақ жақтарының бірнеше типтері, профилі бойынша пішіні, үлгілері, нұсқалары болған. Олар туралы деректі қайталап 

сипаттау біздің осы мақаланың мақсатына кірмегендіктен толығырақ Л.А. Бобровтың «Луки казахских воинов эпохи позднего 

Средневековья и раннего Нового времени. Вопросы производства, конструкции и боевого применения» атты еңбегін қараңыз. 

Л.А. Бобров құрылымы бойынша олардың барлығы күрделі құрамды (композиттік) жақтар тобына 

кіретіндігін атап көрсетеді (Бобров, Луки... 2012: 296, 303). 

Қазақ батырлар жырларында оқ-жебені қолдан алысқа ататын қашық ұрыс қаруы садақ, 

жақ, жай, саржа, бұхаржа және адырна терминдерімен айтылады. Қарутану ғылымында бұл қару 

атауы көптеген түркі тілдерінде жақ немесе жай деп жалпылама аталуларына қарамастан сол 

қаруды сақтап алып жүретін садақ термині көбінесе жақтың орнына аралас қолданылады. Тіпті, 

көбірек қолданылады деуге де болады. Сондықтан да жыр шумақтарында олар сырлы садақ, 

алтынды садақ, орай садақ, қарағай садақ, берен садақ деген сыни тіркестермен айтыла береді. 

Қазақ тюркологы, филологы Ә.Т. Қайдаровтың интерпретациясы бойынша садақ  – бұл 

қазақ тілінде жақтың атауы болып қалыптасқан. Алайда бұл сөз біршама күрделі термин екенін 

ескере отырып ол туралы ғалым: «это слово считается производным от общей тюрко-   

монгольской корневой морфемы, встречающейся во всех алтайских языках, но в разном 

фонетичесоком и др. оформлении. Например, у казахов, алтайцев садақ употребляется в знач. 

«лук», у каракалпаков садақ в знач. «колчан», в письм.–монг. сағадағ в знач. «колчан», халха-и 

ойрат-монгольском сайдақ//садағ – «лук», бурят-монгольском hаадағ – «колчан для стрел» деп 

жазады (Кайдаров 1973: 28, 29).  

Көптеген қытай, араб, парсы жылнамаларында жазылғандай кез-келген ересек көшпенді-

жауынгер жақтан атуды (жаяу және ат үстінде) бала кезінен үйренгенін білеміз. Одан бөлек, 

жауынгерлер соғыс және аңшылық кезінде жақ атудың жоғары технологиясы мен ептілігін ылғи 

шыңдап отырған. Бұл туралы фольклорық материалдар да анықтама береді. Мысалы, Мұсабай 

жыршының Ертедегі Шора батыр
2
 жырында Шора батыр

3
 бес жасынан бастап жақ атуды

үйрене бастағаны айтылады: 

Нақ бес жаққа келгенде, 

Садақ буды беліне (Бабалар сөзі 2007: т. 45; 42).  

Байырғы заман және ерте Орта ғасыр көшпенді-жауынгерлердің жақ салынған садақты 

беліне арнайы бір баумен тағып жүруі археологиялық артефактілермен расталған 

(Крыганов 1996: 347).   

С. Герберштейн XVI ғасырдың басында Еуразияның батыс даласындағы ноғай көшпенділері 

туралы былай деп жазды: «Олардың қаруы – жақ пен оқтар, қылыштар сирек кездеседі» 

(Герберштейн, Записки... 2008: т. I; 401). XVI ғасырдың ортасында Еуразияның батыс даласынан 

жүріп өткен ағылшын саяхатшысы А. Дженкинсон өз жазбаларында: « ... татарлар ешқашан 

жақсыз, оқсыз және семсерсіз (жорыққа – Ө.А.) шықпайды...», «...олар ат үстінде де, жаяу жүрсе 

де өте әккі мергендер» деп жазады (Английские...  1937: 178). 

Батырлар жырларында қашық ұрыс қаруының түрі – жақ өз атауымен өте сирек айтылады. 

Ағылшын шығыстанушысы, түркологы Дж. Клосон оны көне түркі термині деп қарап, ол қазақ 

тілінде «Kzx. jak: «bow» («weapon»)» түрінде айтылатынын жазады (Clauson 1972: 869). 

Ә.Т. Қайдаровтың пікірінше түбірлі морфеманың ортақтығын көрсеткендей бұл термин 

фонетикалық эволюцияға ұшырап  «я / йә / яа / ая / жаа / саа / чаа / haa / яй / жай / сай / чай / жақ / 

сақ / чах / жая / саға / даға» болып өзгерген. Осы жерде көрсетілген сөздерден кез-келген түркі-

монғол тілдері садақ-жақ, қорамсақ, оққа қатысты өз варианттарын ала алады (Кайдаров 1973: 29). 

Аталмыш жақ Қобыланды батыр
4
 жырының Мергенбай жыршы қалдырған нұсқасында

кездеседі: 

Қолына бір-бір оқ алды, 

6340 Атуға мерген жақты алды (Бабалар сөзі 2006: т. 38; 174). 

2Бұл жырды 1885 жылы Қазалы уезінде тұрған Мұсабай жыршыдан «Ертедегі Шора батыр» деген атпен қағазға ескі кирил 

әріптерімен жазып алған Е.А. Александров. 1960 жылы Мәскеудегі тарихи музейден оның микрокөшірмесін Алматыдағы ӘӨИ 

қолжазба бөліміне тапсырған М. Ғұмарова болды (Бабалар сөзі 2007: т. 45; 436). 
3Жырдағы Шора батыр – бұл шын тарихи тұлға. Көне орыс жазба деректерінде «Чура Нарыкович» атымен белгілі болған ол 

XVI ғасырдың бірінші жартысында Қазан хандығының әскери-саяси өмірінде қарашы-бек лауазымымен елеулі із қалдырған. 
4Жыр 1954 жылы Қостанай облысында араб әріптерімен жызылып алынған. Жинаушысы Шабай Қалмағамбет (Қазақ 

қолжазбаларының... 1975: 183–185). 

XVIII ғасырда Жетісу өңірінен шыққан Мырқы батырдың сол аумақтағы үйсін, найман, 

жалайыр рулары және көршілес қырғыздармен бірлесіп жоңғарларға қарсы соғысын жырлаған 

ақын Әшім Нұрлыбаев жеткізген Мырқы батыр
5
 жырында Мырқы батырдың жауға жағын

сайлап тағатсыздана күткені айтылады: 

Садағы оқ-жағымен жотасында,  

1770 Зорға отыр шыдай алмай көзi жайнап (Бабалар сөзі 2010: т. 59; 258). 

Қарап отырсақ бұл жыр шумағында садақ, оқ, жақ бөлек-бөлек көрсетілген. Бұл жерде садақ 

– жақтың қабы ретінде жырланады. Ш.Ш. Уәлиханов жазбасында да қазақтардың қашық ұрыс

қару-жарақтары – садақ пен жақ ажыратылып жазылған (Валиханов 1985: т. 4; 37).

Жақтың көне түркі тіліндегі синонимі болып табылатын жай термині де батырлар 

жырларында көрініс берген. Мысалы, құба қалмақ заманында Арқадағы Олжабай батырдың 

қалмақтарға қарсы соғысы туралы Ертай Құлсариев жырлаған Орта жүз Олжабай батыр
6

жырында садақ пен жай бөлек аталатын тұстар бар: 

Алтынды садақ бәрi жай, 

Тайкөк деген тұлпарға 

720 Мiндi сонда оңданып. 

Батыр туған Олжабай (Бабалар сөзі 2010: т. 59; 57).  

Қазақ батырлар эпосында жырланатын жай көне Оғыз қаған туралы аңызда жырланған: 

Күнлерде бір күн авға чықты, жыда бірле, иа оқ бірле, тақы қылыч бірле қалқан бірле атлады 

(қазіргі қазақшада: Күндердің бір күнінде аңға шықты, жыдамен бірге, жақ және оқпен бірге, тағы 

қылыш пен қалқан алып аттанды – Ө.А.) (Ежелгі Дәуір әдебиеті 1991: 64). Ал XI ғасырдағы 

Қарахандар дәуірінде өмір сүрген түркінің ғұлама ойшылы Жүсіп Баласағұнның Құтадғу білігінде 

метафора сарынымен: Kadiŋ teg bodum erdi, ol teg kцni, tьz, Ya teg egri boldi, egildim tцŋittim 

(қазіргі қазақшада: Қайың (ағашындай) еді бойым, оқтай түзу еді, Жайдай иілдім, иілдім де 

бүгілдім – Ө.А.) (Dilвзar 1995: 139). Қазақ тіліндегі «жайрату» етістігі, «жайратып салу» сөз 

тіркестерінің түбірі осы көне түркінің «жай» зат есімінен шығу мүмкін, яғни «жауды жаймен 

күйрету, жою». Егер жоғарыда келтірген мысалдарға сәйкес Дала көшпенділерінің 

қарсыласпен соғыс жүргізуіндегі жауды жеңуі әдетте соғыстың алдында болатын жай (садақ) 

оғынан жаппай оқ атудың нәтижесіне байланысты болғанын ескерсек, онда бұл пайымымыз 

расталатын сияқты. 

Бұл туралы жанама деректі фольклор деректерінен көруге болады. Мысалы, Мергенбай 

жыршының Қобыландының Темірланды жеңуі
7
 жырында:

Қолынан түспей садағы. 

Егескен жауын жайратып (Бабалар сөзі 2006: т. 38; 299). 

Барақ батыр
8
 жырының Ерғожа Құлпыбаев нұсқасында XVIII ғасырдың екінші жартысынан

кейінгі Арал маңындағы ұлт-азаттық көтеріліс батырларының бірі – Сатыбалдыұлы Барақтың 

ұлы Асау батырдың садағы мен жайы жұп болып айтылады:  

 Аттан жері Сам екен, 

Қару-жарақ сай екен.  

Қалмай батыр аттанды,  

Тартқаны садақ-жай екен (Бабалар сөзі 2010: т. 60; 58). 

Осы материалдардан байқағанымыз, жақтың бір синонимі болып табылатын көне түркінің 

жай термині соңғы уақытқа дейін қазақ әскери лексикасында садақ, жақ терминдерімен қатар 

дәстүрлі қашық ұрыс қаруына қатысты қолданылып келген.  

5Аталмыш жыр XX ғасырдың басында қазіргі Алматы облысы, Қаскелең ауданының тұрғыны ақын Әшім Нұрлыбаевтан араб 

әрпімен жазылып алынған (Қазақ қолжазбаларының.. 1975: 303, 304). 
6Жыр қолжазба ретінде  1939  жылы  Алматы  облысы,  Іле  ауданында  араб әрпімен жазылып алынған. Олжабай батыр туралы 

жырдың бірнеше нұсқалары бар (Бабалар сөзі 2010: т. 59; 355, 356). 
7Бұл жырды да Шабай Қалмағамбет 1954 жылы Қостанай облысы аумағынан Мергенбай жыршыдан жинаған (Қазақ 

қолжазбаларының... 1975: 183–185). 
8Жырды Балташ Ысқақов пен Талиға Бекқожина 1961–1962 жылғы экспедиция кезінде Қарақалпақ АКСР, Мойнақ ауданы, 

Үшсай ауылдық кеңесiнің тұрғыны Ерғожа Құлпыбаев деген жыраудан жазып алған (Бабалар сөзі 2010: т. 60; 399–405). 

XVIII ғасырдағы Орталық Азия мұсылман халықтарының қашық ұрыс қарулары жай мен 

оның қабы садақ деп аталатыны қытайлық жазба деректерде кездеседі. Мәселен, XVIII ғасырдың 

екінші жартысында жазылған Циндин Хуанъюй Сиюй тужи атты Цин дереккөзінде түркі 

жауынгерлерінің жай қаруы басқа халықтардың жайларынан көрі «өте үлкен» деп сипатталып 

былай жазылған: «Я (雅). Лук (кит. гун 弓). Делают из кудрании триостренной (кит. чжэму 柘木) 

основу, из конской гривы делают тетиву. Сила [этих луков] очень большая», ал жайдың қабы 

садақ туралы: «Сакэдакэ (薩克達克). Это закрывающийся чехол для оружия (кит. гаоцзянь 櫜 鍵). 

Изготавливаются из шкур диких зверей, для [перекрытия] горловины используют веревочную 

петлю или же ремешок». Аталған жазба деректі зерттеген Л.А. Бобров пен А.М. Пастухов бұл 

терминдерге мынадай түсініктер береді: «Под приводимым цинскими авторами термином 

(Я – Ө.А.) скрывается одно из традиционных тюркских названий лука – яй, яя, йа (йай), жай (жа)», 

а «Транскрипция сакэдакэ передает тюркский по происхождению термин сагайдак / саадак / 

сайдак / садак. В широком смысле он мог использоваться для обозначения всего стрелкового 

комплекса в целом. В узком – употреблялся в значении «лук», «налуч», «колчан». В тексте «Сиюй 

тучжи» он упомянут в значении «налуч» или «колчан» (Бобров, Пастухов 2021: 206, 208 б.). 

Осы жазба деректерге басқа қырынан назар аударып қарасақ XVIII ғасырдағы Орталық 

Азияның мұсылман, түркі жауынгерлерінің жағы тұт ағашы тектес материалдан жасалғаны 

көрсетілген. Қазақ батырлар жырларында да жақты жасау материалы туралы деректі көруге 

болады. Бірақ біз қарастырып отырған жырда ол қарағай садақ деп жырланады. Мысалы, 

В.В. Радловтың 1870 жылы Ақмола, Семей, Ташкент қазақтары арасынан жинап, баспаға 

шығарған Ер Көкше жырында Қосай батыр өзінің садағы туралы былай дейді:  

-Қолымдағы қарағай садақ

Қайыра тартқан бар ма екен? (Бабалар сөзі 2007: т. 44; 97).

Бұл жыр шумағында қарағай садақ деп шын мәнісінде жақты (жайды) айтып отырғаны

белгілі. Қарутану деректерінен белгілі болғандай қазақ және оларға көршілес халықтардың 

жауынгерлері ертеден жақтың мықты болуы үшін қарағай, үйеңкі, қайың ағаштарын қолданған 

(Ахметжан 2006: 96). Жалпы жақтың қабы болып саналатын садақ, қазақ тілінде жақтың өзіне 

қатысты айтылып кеткенін осы мысалдан да анық көреміз. 

Қазақ батырлар эпостарында жырланатын көнерген саржа және бұхаржа терминдері ежелгі 

түркінің Ja (Жа/Жай), яғни қазақ тіліндегі жай сөзінің түбірінен өзгеріп-дамыған жекелеген 

терминдер болып табылады. 

В.В. Радлов сөздігінде «сары жа (Kir. – қазақша – Ө.А.) лукъ съ инкрустаціями изъ кости» 

делінеді (Радлов 1911: т. IV, ч. 1; 319), яғни сүйектен безендіріп жасалған сары түсті жақ (жай). 

Шамасы бұл термин түркі тілдері ішінде қазақ тілінде көп қолданылып кетсе керек. Қазақ 

қарутанушысы Қ.С. Ахметжанның тұжырымы бойынша жақтың бұлай аталуы оның қайыңның 

қабығымен (тозы) қапталып, кейіннен сарғайып кетуіне байланысты (Ахметжан 2006: 96). 

Біз қарастырып отырған батырлар жырының бірінде саржа жағының жасалу материалы 

туралы қызықты мәліметтер айтылады. Мысалы, Нұртуған Кенжеғұлұлының Мәулімнияз-Едіге
9

жырында Едігенің саржасы туралы: 

Келе жатыр Едіге 

Саржаны көріп-ай. 

Ылғи сіңір, тарамыс, 

Терісі пілдің көрінді (Бабалар сөзі 2006: т. 39; 249). 

Мысал келтірілген жыр шумағына қарасақ жырау саржаның неден дайындалатынын білген 

сияқты, өйткені жақтың кірісі расымен де тарамыстан, сіңірлерден жасалатын болған. Жалпы 

фольклорлық материалдарда қару-жарақтардың осындай құрылымдық ерекшеліктері тереңдетіп 

айтыла бермейді. Жыршы-жыраулар көбінесе қару-жарақты тек батыр-қаһарманның оны 

жорыққа шығарда үйінде ілініп тұрған жерден алуын, ат үстінде беліне, иығына алып жүруін, 

жауға қарсы қолдануын жырлаумен ғана шектеліп кетеді. Қала берді жыршы-жыраулық 

9Аталмыш жырды Нұртуған Кежеғұлылы Сыр, Арал өңірінде XIX ғасырдың соңы – XX ғасырдың басында жырласа керек 

(Бабалар сөзі 2006: т. 39; 405). 

дәстүрге тән қару-жарақтардың көлемін, ұзындығын гиперболалық сарынмен тым ұлғайтып, 

созып жіберуі қазақ батырлар жырларында да көптеп кездеседі. Оның себебі, жыршы-жыраулар 

өз тыңдарманының назарын заттардың ғаламат пішіні мен кейіпкерлердің ұлылығын жырлап 

ылғи қызықтырып отыру болса керек. Алайда В.М. Жирмунский және басқа да фольклористер 

айтқандай қазақ батырлар жырының басқа әлем халықтарының батырлар жырларынан 

айырмашылығы оның идеялық мазмұнында, сюжеттерінде реализмнің көптеп кездесетінінде, 

қысқасы тарихи жәйттердің көптігінде.  

 Батырлар жырларында түркі көшпенділерінің саржадан шебер атуы сипатталған мәліметтер 

бар. Мысалы, Қарасай, Қази
10

 жырының Құдайберген Шоқаев нұсқасында жырау Қарасай батыр
11

туралы жырлай отырып, оның саржа-садақтан алға да, артқа да шебер ататындығын айтады: 

Садақпен саржа оқ атқан,  

Алды-артына тең атқан (Бабалар сөзі 2007: т. 41; 157).  

XIX ғасырдың бірінші жартысында қазақ халқы туралы этнографиялық жазбалар қалдырған 

А.И. Левшин қазақ жігіттерінің жақ пен оқты өте епті ататын жазған: «Луком и стрелами 

владеют они довольно искусно, однако ж, оружие сие не столь общее у них, как у башкиров» 

(Левшин 1996: 302). 

Қазақ фольклорлық материалдарында бұхаржа деген жақ атауына қатысты термин 

кездеседі. Бұхарадан сатып алынған жақты қазақтар бұхаржа деген (Байжанов 1993: 18). 

Ш.Ш. Уәлиханов өз шығармаларында қазақтар әдетте садақ пен жақты өздері жасайтынын, 

бірақ Бұхараның – бұхаржасына немесе башқұрт жақтарына басымдық беретінін жазады 

(Валиханов 1985: т. 4; 37). Осындай жақтарды, жазба және фольклорлық деректерден көріп 

отырғанымыздай дала жауынгерлері негізінен жылқы, жалпы малға айырбастап, немесе сатып 

алу арқылы пайдаланған. 

Ноғай феодалдары мен Бұхара және басқа Орта Азия хандықтары
12

 арасындағы тығыз

сауда-экономикалық байланыстарға қарағанда (Керейтов 2009: 159), бұхаржа садағы ноғай 

батырларының да қолданысында болған болуы мүмкін. Мысалы, Ер Қосай
13

 батырлар жырының

Асайын Хангелдин жазып алған нұсқасында ноғайлының Ер Бөкше батыры былай деген: 

Алты атқа алған адырна, 

Он атқа алған бұхаржа, 

Қуысына оқ салып, 

Ата алмасам маған серт! (Бабалар сөзі 2007: т. 44; 107). 

Қашықтан ұрыс жүргізу қаруы ретінде жақ та Еуразия халықтарының батыр-жауынгерлері 

үшін қорғаныс жарақтары сауыт пен дулыға сияқты өте құнды қарудың бірі болған. Жақ соғыс 

жүргізудегі өзінің тікелей де басты физикалық міндетін атқарып, жалпы материалдық 

субстанция ғана болып қоймай сонымен қатар көне түркілерде саяси инвеститура құралы, 

сакралды, өзіндік әлеуметтік-философиялық, наным-сенім құндылығына да ие болды 

(Агаев 2015: 18 – 21).   

Жошы Ұлысын мекен еткен ортағасырлық түркі-монғол көшпенділері исламдық 

прозелитизм үдеріс алған уақытта, тіпті хандар, сұлтандар, бектер және феодалдық ақсүйектер 

исламды қабылдағаннан кейін де ислам-мұсылман мәдениетін толық сіңіре алмағаны мәлім. 

Көне ортағасырлық көшпенділер мәдениетінде ислам мен көне нанымдар мен 

дүниетанымдардың синкретизмі қалыптаса келе пұтқа табынушылық рәсімдері, тәңіршілдік, 

шамандық, соның ішінде жерлеу рәсіміндегі көне жоралғылар және т.б. сақталып қала берді 

(DeWeese 1994: 27, 28, 51 – 59).  

10Жырдың бұл нұсқасын И. Ұйықбаев 1947 жылы жинап,  қолжазба  қорына  тапсырған (Бабалар сөзі 2007: т. 41; 416). 
11Эпикалық Қарасай батыр – XVI ғасырда өмір сүрген шын тарихи тұлға. Кіші Ноғай ордасының негізін қалаушы Қази бидің 

ағасы. Көне орыс жазба деректерінде Карашай, Хорошай деген атпен белгілі. Едіге бидің ұрпақтары (әкелері Орақ-Алшағыр-Мұса-

Уаққас-Нұриддин-Едіге). 
12Ноғай ұлыстарының билеушілері Орақ және кейінірек Исмаил Еділ бойында көшіп жүріп, Мәскеумен сауда-экономикалық 

және саяси қатынастарға артықшылық берсе, Жайық пен оның шығыс аумақтарындағы ноғайлы ұлыстарына билік еткен Юсуф, 

Шейх-Мамай және оның ұлдары Бұхара, Хорезммен қарым-қатынастар жасаған және олар Мәскеудің шығысқа жылжуына қарсы 

болды (Жирмунский 1974: 419, 420; Исин 2002: 36, 37). 
13Жырдың бұл нұсқасын қазақ фольклористі, әдебиеттанушысы А. Хангелдин 1938 жылы экспедиция барысында ел аузынан 

жинап, араб әріптерімен хатқа түсіріп, қолжазбалар қорына тапсырған (Бабалар сөзі 2007: т. 44; 457, 458). 

Мәселен, Қарасай, Қази
14

 жырының Нұртуған Кенжеғұлұлы нұсқасында Қази батыр
15

Аллаға, Құдайға немесе әулие-сопыларға емес, қайтыс болған ата-бабаларының әруақтарына, 

яғни көне наным-сенім бойынша дұға етеді:  

Осыны айтып ер Қази, 

Тесіктен кірді бір өзі, 

Сиынып ап әруаққа. 

Қолында қылыш болғаны, 

«Найза, мылтық, айбалта 

Арқалап жаяу қайтем» деп, 

Қарамады садаққа (Бабалар сөзі 2008: т. 46; 296).  

Фольклор материалдарында Алла, Құдай және Тәңір теонимдері көп жерлерде бірдей 

және аралас кездеседі, кейде Мухаммед пайғамбар, әсіресе Баба түкті шашты Әзіз, Қыдыр ата, 

Ғайып ерен-Қырық шілтен сияқты ортаазиялық түркі мұсылмандарының аңызға айналған 

әулиелері өте көп кездеседі, сондай-ақ жауынгерлердің рухани пірі болған парсы батыры 

Рүстем-Дастан да көп айтылады. Батырлардың жақындары мен туған-туыстары жорыққа аттанар 

кезінде оларды әрқашан осы есімдерді атап бата береді, өз тағдырларының өзгергенін 

провиденциалдық ырықпен байланыстырады. Эпостағы батырлар әрдайым дерлік шайқас пен 

жекпе-жек алдында, шайқас барысында, жауды жеңе алмаған кезде қуат беру үшін олардан 

қолдау сұрайды.  

Батырлар жырында қаһарман кейіпкерлер тарапынан Жаратушы немесе әулиелерден қолдау 

мен дұға тілеу болса, әулиелер де батырларға өз батасын беріп, қару-жарақтарына назар аударған. 

Мысалы, Едіге батыр
16

 жырында Баба түкті шашты Әзіз Едігенің садағына (жағына?) мән беріп,

оны пырақ деп атайды: 

Садақ пен найза – жарағың, 

Жанымды өртеп пырағың (Бабалар сөзі 2008: т. 39; 353). 

Одан бөлек фольклор материалдарында батырлар көбіне исламның қорғаушылары ретінде 

жырланады. Мысалы, Қырымның қырық батыры
17

 эпосының бір эпизодында Нұриддин
18

 соғыста

жеңілген сефевид-қызылбас билеушісі Шаппазды
19

 Мұхаммед қауымына өтуге мәжбүрлейді:

– Шаппаз деген хан, – деді,

Айтқан тілімді ал, – деді.

Тілімді егер алмасаң,

Өлтіремін мен, – деді.

Ол – Мұхаммед үмбеті,

Бұл біздің дінге кір, – деді (Бабалар сөзі 2008: т. 50; 135).

Фольклор туындыларындағы осындай мәліметтер археологиялық зерттеулер нәтижесінен

табылған заттармен жанама бекітілетін сияқты. Мысалы, 1975–1979 жылдар аралығында 

И.С. Каменцкий жетекшілігімен Ростов облысында жүргізілген (Донская археологическая 

14Жыр нұсқасын Нұртуған жырау ұстазы Сұлтан шайыр мен Мұхаммеди молдадан және жырға арқау болған оқиғаларды Қазан 

қаласынан келген татардың саудагер қартынан естіп, 1914–1916 жылдар аралығында шығарған болуы мүмкін (Бабалар сөзі 2008: т. 

46; 483). 
15

Эпикалық Кази батыр шын мәнінде Едігенің алтыншы ұрпағы, Кіші Ноғай ордасы – Қази ұлысының негізін қалаушы тарихи 

тұлға (1576 ж.ө.). 
16Жырдың бұл нұсқасын 1984 жылы қазақ фольклорын жинау экспедициясы кезінде фольклор жинаушы Қ. Саттаров пен Ж. 

Әбдрахманова Қоңырат қаласының (Қарақалпақстан) тұрғыны Қылышбайұлы Қартбай жыраудың аузынан жазып алған (Бабалар 

сөзі 2008: т. 39; 406).  
17

Қазақ батырлар жырларының ноғайлы циклының ішіндегі ең ауқымдысы, әлемдік ауыз әдебиет жауһарларының бірі – 

Қырымның қырық батыры Мұрын жыраудан (Мұрын Сеңгірбаев) жазылып алынған эпос. 28400 шумақтан астам өлең жолдарынан 

тұратын бұл эпосты алғаш рет Қазақ КСР ҒА Әдебиет және өнер институты ғалымдары 1942 жылы хатқа түсірген. Жырдың 

сюжеттері мен эпизодтарында кейінгі Алтын Орда дәуірінен (XIV ғ.) бастап ерте Жаңа дәуірдегі (XVI ғ.) батыс Қазақстан өңірлері, 

Еділ-Жайық, Кавказ, Қырым т.б. аумақтарда болған саяси-әскери, тарихи оқиғаларды байқауға болады. Кейбір ғылыми еңбектерде 

аталған жырды алғаш рет Алтын Орда ханы – Тоқтамыс хан заманында өмір сүрген Сыпыра жырау шығарған деген топшылау 

ойлар бар (Ағатай 2021: 31). 
18Шын мәнісінде бұл жерде Нұриддин батыр деп Алтын Орда әмірі, беклербегі болған Едігенің кенже ұлы Нұриддинді (ө.ж. 

1440) айтып отыр. Нұриддин 1426–1440 жж. аралығында Ноғай Ордасының билеушісі болған. 
19Шаппаз – шамасы Сефевидтік Иран шахы Шах Абас немесе ресми тарихнамада Аббас І (билік құрған жылдары 1585–1628) 

болуы мүмкін. Бірақ оның Ноғай Ордасының билеушісі Нұриддинмен замандас болуы анахронизм (Жирмунский 1974: 500). 

экспедиция ИА АН СССР) археологиялық қазба жұмыстары барысында көшпенділердің жерлеу 

орындарынан жақтың әр түрлі құрылымдық элементтері, оның ішінде Махмуд жазуы бар жақ 

табылды. Жерлеу XIII ғасырдың соңы – XIV ғасырдың бірінші жартысына жатады деп болжанды. 

Зерттеушілер артефактілерді талдап болғаннан кейін, осы жақтардың бөліктеріне келесі 

сипаттама береді: «[Бұл] жақтың сүйектен жасалған ортаңғы қаптамасы. Ұштары сынған, 

шеттерінде қиғаш ойықтары бар, жазуы бар екінші қаптама марқұмның сол жамбасының тұсында 

жатты. Жақтың сүйектен жасалған ортаңғы қаптамасы алдыңғымен бір типте. Оның сыртқы 

жағында арабша – Махмуд (MAHMUD) деген жалқы есім ойылған.

Палеографиялық уақыты – XIV ғасыр. Марқұм пұтқа табынушылық жерлеу рәсімі бойынша 

жерленген (курсив автордыкі – Ө.А.). Оның шығысқа қарап жерленуі, Алтын Орда этно-

мемлекеттік құрылымына кірген қыпшақ-половец екендігін растайды. Жақтағы Махмуд есімі – 

сол жақтың иесі, яғни жерленген көшпенді-жауынгердің есімі немесе жақ жасаушы шебердің 

есімі. Біз екінші нұсқаға басымдық береміз. Махмуд есімі Мұхаммед пайғамбардың аты екені 

сөзсіз, бұл жақ иесінің исламды ұстанатындығын, сонымен қатар арабша оқу мен жазудың 

ережелерін білетіндігін растайды» (Чхаидзе 2012: Половец-золотоордынец…). 

Осы деректерден көретініміз, ислам діні кең етек жая бастағаннан соң кейінгі Орта 

ғасырлардан бастап көшпенділердің дәулетті батырлары мен жауынгерлері зұлым күштерден, 

жаулардан қорғану мақсатында өз қаруларын ою-өрнекпен, Құран мәтіндеріндегі қасиетті 

жазбалармен, Мұхаммед пайғамбардың есімінен және т.б. жазбалармен тұмар ретінде 

безендірген. Бұл өрнектер тек декоративті ғана емес, діни, магиялық мағыналарға да ие болды 

деп айтуға болады (Ахметжан 2006: 167). 

Батырлар жырларында жақты сипаттау үшін оның сыртқы әрлену-безендірілуіне қатысты (?) 

бірнеше сөз тіркестері айтылады. Мысалы, Қобыланды батыр
20

 жырының Нүрпейіс Байғанин

жырлаған нұсқасында Қобыланды батырдың садағы туралы: 

Орай садақ, саркез оқ, 

Белге бусаң жарасқан (Бабалар сөзі 2006: т. 36; 215). 

Бұл мысалда әрине садақ деп жақтың қабы да айтылуы мүмкін. Егер мұнда жақтың қабы 

делінсе, онда саркез оқтың орнына қорамса немесе қылшан айтылуы керек емес пе? Сондықтан да 

біздің пайымыз бойынша осы жыр шумағында жақтың өзі айтылып, оның жұбы ретінде оқ 

көрсетілген. Ал орай
21

 терминіне келетін болсақ, сірә бұл нұсқада жақтың адырнасына

көркемделіп жасалған оюлы орай меңзелсе керек, яғни орай деп көркем садақ айтылуы мүмкін. 

Бұлай деуіміздің себебі, кейінгі Орта ғасыр мен ерте Жаңа дәуірде қазақ жауынгерлері 

жақтарының адырнасының сыртына немесе ішіне ол желімделіп болған соң әдетте өсімдіктің 

суреті немесе геометриялық сызықтар түсірілетін болған (Бобров, Луки: 2012: 306, 314). 

Сонымен қатар, фольклорлық материалдарда жақтың әрлену-безендірілу сипатына 

қатысты сырлы садақ сөз тіркесі кездеседі. Мысалы, жырау Жақсылық Төлепов қалдырған 

Олжаш батыр
22

 жырында Есім хан заманында (?) өмір сүрген  қазақтың ірі батыры – Олжаш

батырдың осындай қаруы болғаны айтылады: 

Тартқанда, тасты бұзған сырлы садақ, 

Сан жаудың жүрегінен атқан қадап (Бабалар сөзі 2009: т. 56; 307). 

Деректерге жүгінсек расында да ерте Жаңа дәуірдегі ортаазиялық, ирандық, османдық, 

монғолдық, қытайлық жақтар лакпен сырланып, қызыл, қызыл-қоңыр және қоңыр түстерге 

боялғанын көреміз. Жалпы алғанда XVII-XVIII ғғ. жақ жасаушы ортаазиялық шеберлер Байырғы, 

ерте және дамыған Орта ғасырлардағы ғұн, түркі, монғол жақ жасаушы шеберлерінің 

жетістіктерін қабылдаған, яғни Жаңа дәуірдегі қазақ жақтары Түркі қағанаттары, ортағасырлық 

20Жырдың бұл нұсқасын Ақтөбе қаласында 1940 жылы Нүрпейіс Байғаниннің өз аузынан Ахмет Ескендіров деген оқытушы 

жазып алған (Бабалар сөзі 2006: т. 36; 456). 
21«Қазақ тілінің аймақтың сөздігінде» орай термині екі түрлі мәнге қолданылған: 1. Ресейдің Саратов өңірі қазақтарының 

тілінде ол дөңгелек бет (мыс.: Өзі көркем орай бет әйел) пішініне; 2. Қарақалпақ қазақтары арасында орталық сөзінің синонимі 

(мыс.: Совхоз орайында кешкі уақытта құлақтан су ашылмасын) (Қазақ тілінің аймақтық сөздігі 2005: 539). 
22Жалғыз ғана нұсқадан тұратын жырды жеткізуші Атырау өңірінің атақты жырауы Жақсылық Төлепов.  Аталмыш жырды 

1949 жылы Гурьев экспедициясы кезінде Жұбаныш Аралбаев хатқа түсірген (Бабалар сөзі 2009: т. 56; 369). 

Монғол империясы, Алтын Орда жауынгерлері қолданған күрделі құрамды жақтарының 

тікелей «ізбасары» болып табылған (Бобров, Луки: 2012: 306, 314; Кушкумбаев 2001: 50). 

Батырлар жырларда садақтың мықты түрін меңзейтін берен садақ туралы дерек бар. 

Мысалы, Орта жүз Олжабай батыр жырында Абылай ханның белгілі батырларының бірі 

Олжабай батырда сондай садақ болғаны жырланады:   

Белде қылыш найзамен, 

Жез айыл берен садақ-ты (Бабалар сөзі 2010: т. 59; 73). 

Берен термині қазақ тіліне шағатай тілінен енсе керек. В.В. Радловтың сөздігінде бердн: 

1. (шағатай тілінде) «лучший бархат»; 2. (қырғыз тілінде) «лучшая сталь» деп аударылған (Радлов

1911: т. IV, ч. 2; 1596). Бірақ қазақ фольклорында бұл термин әсемдігімен, беріктігі мен

бірегейлігімен ерекшеленетін тірі және жансыз бұйымдарды сипаттау үшін кеңінен қолданылған.

Мысалы, берен сұңқар, берен мылтық, берен жігіт, берен садақ және т.б. (Кайдаров 1973: 30).

Сондықтан болар, жырау бұл жерде Олжабай батырдың жағын садақ терминімен белгілеп,

тыңдарманға оның мықты да бірегей жақ екеніне назар аудартса керек.

Жалпы жоғарыда жазғанымыздай жақ қазақ дәстүрлі мәдениетінде ертеден киелі қару 

болған. Оны киіз үйдің керегесіне іліп, өте ұқыпты күтіп ұстаған (Кушкумбаев 2001: 54). 

Сондықтан да болар, мұсылман батыр-жауынгерлер жақтың сыртына қасиетті Құран мәтініндегі 

аят-сүрелерді немесе Мұхаммед пайғамбардың атын жазған болулары мүмкін. 

Батырлар эпостарда жоғарыда келтірілген терминдердің ішінде жақ қаруына қатысты 

адырна термині көп жырланады. «Қазақ тілінің қысқаша этимологиялық сөздігінде» адырна – 

«садақтың оқ салып тартатын кермесі, атылатын оқты ұшыру үшін садақтың екі басын керіп 

байлаған баулық» деп көрсетілген (Қазақ тілінің қысқаша.. 1966: 21). Алайда Қ.С. Ахметжанның 

тұжырымы бойынша аталмыш термин жақтың оқты ату функциясын тікелей атқаратын ағаш 

иіні болып табылады, яғни адырна – жақтың негізгі функционалдық міндетін атқаратын сүйектен, 

ағаштан жасалған иілетін қозғалмалы бөлігі, метонимиялық ауысу нәтижесінде кейінірек 

жақтың орнына эвфемизм ретінде қолданылып кеткен. Себебі бұл қазақ халқының көне ырымы 

бойынша қасиетті, қымбат заттардың атын тұтас атамай, оның тек бір құрамдас бөлігімен ғана 

атау дәстүрлі түсінігіне негізделген (Ахметжан 2007: 91, 94). 

Мысалы, Қырымның қырық батырында ноғайлы Мамай батыр жау алдында айтқан 

«жалынды сөзінде» жақ орнына адырна терминін қолданады: 

Бергі жағым – Парпария 

Тоқсан баулы ноғайды 

Ақылымен билеген, 

Дұшпанға кегін бермеген. 

Адырнасын қолға асып, 

Жарағын жауға сермеген (Бабалар сөзі 2008: т. 50: 160). 

Қазақ батырлар жырларында өте сирек кездесетін тағы бір садақтың құрамдас элементі – 

бұл бәйенек терминімен берілген садақ (жақ). Мысалы жоғарыда келтірген «Мырқы батыр» 

жырында: 

Садақтың бәйенегi шаңырақтай, 

Келтiрген сұр мүйiзден зордан иiп (Бабалар сөзі 2010: т. 59; 293). 

Тағы сол жырдан: 

Садақтың бәйенегiн сартылдатып,  

Екеуi тiзе қосып қатар жүрдi (Бабалар сөзі 2010: т. 59; 284). 

В.В. Радловтың «Опыт словаря тюркских наречий» сөздігінде шағатай тілінің «паіндk» сөзі 

«головка рукояти ножа – der Kopf des Messerstieles» деп көрсетілген (Радлов 1911: т. IV, ч. 2; 

1119). Сірә біздің мысалымыздағы бәйенек осы шағатай тіліндегі «пышақ сабының ұшын» 

білдіретін сөздің қазақ тіліндегі мәні өзгерген түрі. Егер көршілес өңір халықтарының  жекелеген 

сөздері бір-біріне еніп, өзгеріп отыратынын ескерсек, онда біз қарастырып отырған жыр 

шумағындағы бәйенек сөзі қазақ батырлар жырында жақ адырнасының бір құрылымы болып 

өзгерген. 

Қорытынды. Байырғы кезең, Орта ғасыр, Жаңа дәуірдегі Еуразия халықтарының 

әскерінде жақ (жай) – садақ қаруының рөлі өте жоғары болған. Осы қару жеңіл атты әскерді 

құраған түркі-монғол көшпенді жауынгерлерінің жоғары ұтқырлығын қамтамасыз етіп қана 

қоймай оның көп ретте қарсыластан басым түсуіне негізгі құрал бола алды. Егер басқа қаруларды 

тек белгілі бір жерде тұрып, қарсылас күшпен қоян-қолтық ұрыс жағдайында ғана қолдану 

мүмкін болса, жақ (жай) қаруын көшпенділер бір орында тұрып та, атпен шауып бара жатып та, 

қала берді жалған шегіну әскери тактикасына сай шауып бара жатып артқы майданға жебелер 

жаудыра аса шеберлікпен қолдана білген. 

Қорытындылай келе айтқанда, қазақ батырлар жырларында айтылған қаһарман-

жауынгерлердің қару-жарағының көптеген түрлері мен типтері, кейінгі Орта ғасырлар мен Жаңа 

дәуірдегі Қазақстан мен оған іргелес аумақ көшпенділерінің түпнұсқа қорғаныс жарақтарына, 

сондай-ақ қашық және жақын ұрыс қаруларының түпнұсқа үлгілеріне сәйкес келетінін атап 

өткен жөн. Қазақ батырлар жырлары материалдары аталған тарихи кезеңдегі қазақтардың, 

ноғайлар мен қырымдық татарлардың, қалмақтардың әскери-мәдени мұрасын зерттеу жөніндегі 

дереккөздерді кешенді талдау шеңберінде тартылуы мүмкін. 

Мақала Қазақстан Республикасы Білім және ғылым министрлігі Ғылым комитетінің қаржылай 

